
TIJORAT BANKLARIDA 
MOLIYAVIY RESURSLARNING 

SHAKLLANISH MANBALARI 

Tangirkulov Bekzod Boxadirovich
Mustaqil tadqiqotchi, O‘zbekiston Respublikasi 

Bosh prokuraturasi huzuridagi Iqtisodiy jinoyatlarga qarshi kurashish 
departamentning Davlat moliyaviy nazorati inspektsiyasining 

Masofaviy nazorat boshqarmasi boshlig‘i o‘rinbosari 
fayz.tangirkulov@gmail.com 

Annotatsiya: Tijorat banklari moliyaviy resurslarining shakllanish manbalarini tadqiq etish bank aktiv operatsiyalarini 
bankda moliyaviy resurslarning tabiatiga ko‘ra safarbar qilish imkonini beradi. Shu bois, mazkur maqolada bank resurslari 
shakllanishining asosiy yo‘nalishlari, xususan, pul va kapital bozori manbalari o‘rganildi. Tahlil uchun pul bozori va kapital 
bozori instrumentlari xususiyatlaridan foydalanildi. Shuningdek, tahlilda O‘zbekiston banklari majburiyatlari va kapitali 
tarkibi 2018–2024-yillar holati keltirib o‘tilgan. Tahlil natijalariga ko‘ra, O‘zbekistonda bank resurslari shakllanishida pul 
bozori instrumentlaridan samarali foydalanish va bu jihatdan kapital bozorini rivojlantirish zarurligi asoslangan.

Kalit soʻzlar: tijorat banklari, moliyaviy resurslar, pul bozori, kapital bozori, depozit manbalar, nodepozit manbalar, 
O‘zbekiston.
Abstract: The study of sources and methods for the formation of banking resources allows for banking assets operations 
depending on the nature of the resources. Therefore, in this article, market mechanisms for the formation of banking 
resources of money and capital were studied. The characteristics of the money market and capital market instruments 
were used for the analysis. The analysis also mentions the structure of liabilities and capital of domestic banks in 2018–
2024. According to the results of the analysis, the formation of banking resources in Uzbekistan is based on the need for 
the effective use of money market instruments and the development of the capital market in this regard.

Key words: commercial banks, financial resources, money market, capital market, deposit sources, non-deposit sources, 
Uzbekistan.
Аннотация: Исследование источников и способов формирования банковских ресурсов позволяет осуществлять 
банковские активные операции в зависимости от характера ресурсов. Поэтому в данной статье были изучены 
рыночные механизмы формирования банковских ресурсов денег и капитала. Для анализа были использованы 
характеристики денежного рынка и инструментов рынка капитала. Также в анализе упоминается структура 
пассивов и капитала отечественных банков в 2018–2024 годах. Согласно результатам анализа, формирование 
банковских ресурсов в Узбекистане основано на необходимости эффективного использования инструментов 
денежного рынка и развития в этой связи рынка капитала.

Ключевые слова: коммерческие банки, финансовые ресурсы, денежный рынок, рынок капиталов, депозитные 
источники, недепозитные источники, Узбекистан.

Jahonda yuz berayotgan geomoliyaviy va geosiyosiy jarayonlar tijorat banklari moliyaviy resurslarini uzoq 
muddatli va arzon manbalardan jalb qilishni, ular bo‘yicha tijorat banklari faoliyatida mavjud majburiyatlar 
riskini diversifikatsiyalashni, hamda asosiy daromad manbai hisoblanadigan kredit qo‘yilmalari samaradorligini 
oshirish va ularning manbalarini optimallashtirishni talab etmoqda. Ta’kidlash lozim, tijorat banklarida kreditlash 

faoliyati uchun barqaror mablag‘lar hajmining pastligi, riskli aktiv va muddatli passiv operatsiyalar o‘rtasida 
o‘zaro muvofiqlikning yuqoriligi, majburiyatlar tarkibida depozit mablag‘lari ulushining kamligi kabi dolzarb 
masalalar kredit qo‘yilmalari manbalarini optimallashtirish doirasida ilmiy tadqiqotlar olib borish zaruriyatini 
keltirib chiqarmoqda.

Shuningdek, O‘zbekiston Respublikasi bank tizimini isloh qilishning 2020–2025-yillarga mo‘ljallangan 
strategiyasida tijorat banklarining resurs bazasini mustahkamlash va kapitallashish darajasini oshirish 
bo‘yicha vazifalarning qo‘yilganligi tijorat banklari resurslari shakllanishining barqaror o‘sishini ta’minlash 
masalasini chuqur o‘rganish zaruriyatini yuzaga keltiradi. Bank resurslari shakllanishini tadqiq etish uning ichki 
va tashqi tahlillariga asoslanadi. Bunda jamiyatdagi moliyaviy-iqtisodiy jarayonlarning ta’siri, tijorat banklari 
rentabelligi ko‘rsatkichlari, banklar moliyaviy holati ko‘rsatkichlari, bank boshqaruvi samaradorligi natijalari, 
bank boshqaruvchilari va menejerlari, ichki auditorlari, nazoratchilari, mutaxassislarning darajalari (inson omili), 
boshqaruv organlarining qarorlari, milliy me’yoriy-huquqiy normalar, ichki risklar, istiqbolli tahlillarni nisbiy va 
mutloq ko‘rsatkichlar yordamida amalga oshirish lozim.

Iqtisodchi olim Berdiyarov B. T. (2020) izlanishlari shuni ko‘rsatadiki, “kredit qo‘yilmalari manbalarining holati 
va uning tarkibiy tuzulishi bankning kreditlash faoliyati natijalarini oldindan belgilab beradi, shuning uchun doimo 
kreditlashga zarur bo‘lgan resurslarni monitoring o‘tkazilishi va qo‘yilgan maqsadlardan chetga chiqishlarni 
aniqlash, kelajakda ularni o‘rta muddatda oldini olish bo‘yicha chora-tadbirlarni amalga oshirish imkonini yaratib 
beradi”.1 Shuningdek, Ortiqov U. D. (2023) doktorlik ilmiy ishlarida keltirilishicha: “Tijorat banklarida moliyaviy 
resurslarni samarali shakllantirish bank siyosatini amalga oshirishning asosiy bosqichlaridan biri hisoblanadi.”2

Tijorat banklarining kreditlash faoliyati uchun zarur hisoblangan moliyaviy resurslari banklar tomonidan 
amalga oshiriladigan passiv operatsiyalari orqali shakllantiriladi. Shundan kelib chiqqan holda, tijorat banklari 
kredit qo‘yilmalari manbalarini ikki katta guruhga bo‘lish mumkin. Birinchi guruh: tijorat banklarining o‘z 
mablag‘lari yordamida kredit operatsiyalarini tashkil etish hisoblansa, ikkinchi guruh: jalb qilingan mablag‘lar 
hisobidan kredit qo‘yilmalari shakllanadi va ular bank faoliyatining asosiy foizli daromadlarini olib keladi.3

Shuningdek, ba’zi xorijiy adabiyotlarda jalb qilingan resurslarning o‘zi ham ikkiga bo‘lib o‘rganiladi. Bular, 
birinchi navbatda, tijorat banklari tomonidan jalb qilingan depozit mablag‘lari hisoblansa, ikkinchi asosiy manba 
bo‘lib bank tomonidan sotib olingan moliyaviy resurslar hisoblanadi.

Jalb qilingan mablag‘lar tijorat banklari aktiv operatsiyalarini, avvalo kreditlash faoliyatini amalga oshirish 
uchun pul resurslariga bo‘lgan ehtiyojni qoplashga asos bo‘lib hisoblanadi. Ularning roli bank faoliyati uchun 
muhim ahamiyatga ega bo‘lib, jalb qilingan mablag‘lar bank resurslarining 70 foizidan ortig‘ini tashkil qiladi. 
Bu resurslar bankning aktiv operatsiyalarini amalga oshirishda ishlatiladi, ya’ni bank resurslari daromad olish 
maqsadida turli xil sohalarga, asosan kreditlash faoliyatiga, yo‘naltiriladi.

Quyida keltirilgan rasmda xalqaro amaliyotda tijorat banklari faoliyatida kreditlash uchun zarur moliyaviy 
resurslar shakllanishining bozor mexanizmlari keltirib o‘tilgan.

1-rasm. Tijorat banklarida resurslar shakllanishining bozor mexanizmlari4

1	 Berdiyarov B.T.  “O‘zbekiston  Respublikasi  tijorat  banklarining likvidliligi  va  to‘lov  qobiliyatini  ta’minlash  masalalari”.  Iqtisodiyot 
fanlari doktori ilmiy darajasini olish uchun bajarilgan dissertatsiya avtoreferati.  –T.:  2020.  BMA, 40 b.;

2	 Ortiqov U.D. (2023), “Tijorat banklari moliyaviy resurslari boshqarishni takomillashtirish”, DSc. diss. Avtoreferat ma’lumotlari.
3	 Ziyodilloyev X.R. (2024), “Tijorat banklari kredit portfelini optimallashtirish”, Monografiya, Toshkent-2024.
4	 Adilov M.M. (2024), “Tijorat banklari kredit qo‘yilmalari manbalarini optimallashtirish”, PhD. diss. Avtoreferat ma’lumotlari.

Yuqorida keltirilgan ma’lumotlar asosida aytish mumkinki, tijorat banklarida moliyaviy resurslar 
shakllanishida ikki asosiy bozor instrumenti muhim ahamiyat kasb etadi: pul bozori instrumentlari va kapital 
bozori instrumentlari. Pul bozori instrumentlarida banklararo kreditlar, yuridik va jismoniy shaxslarning depozit va 
omonatlari, Markaziy bank kreditlari, qimmatli qog‘ozlarni muomalaga chiqarish orqali resurslarni shakllantirish 
asosiy usullar hisoblanadi. Shu bilan birga, kapital bozori instrumentlari asosida kredit qo‘yilmalari resurslarini 
shakllantirish aksiyalarni muomalaga chiqarish orqali amalga oshiriladi.

O‘zbekiston bank tizimi depozitlarning jalb qilinishi bilan bog‘liq holat va ularning majburiyatlar tarkibidagi 
ulushini quyida keltirilgan jadval ma’lumotlarida ko‘rishimiz mumkin bo‘ladi.

1-jadval. Oʻzbekiston Respublikasi bank tizimi majburiyatlari tarkibi va uning o‘zgarish dinamikasi 5 (foizda)
Manbalar 2019 2020 2021 2022 2023

Depozitlar 37,3 41,1 37,4 41,8 45,4

Markaziy bank hisobvaraqlari 0,3 0,8 0,3 0,2 0,2

Boshqa bank mablag‘lari - rezidentlar 3,4 4,3 4,2 3,5 3,9

Boshqa bank mablag‘lari - norezidentlar 0,3 0,4 1 1,2 4,8

Olingan kreditlar va lizing 55,6 47,5 49,3 46,5 39,1

Chiqarilgan qimmatli qog‘ozlar 0 1,3 3,1 2,8 2,3

Subordinar qarzlar 0,1 1,8 1,3 1,1 1,4

To‘lanishi lozim bo‘lgan hisoblangan 
to‘lovlar 1,2 1,1 1,2 1 1,3

Boshqa majburiyatlar 1,8 1,7 2,2 1,9 1,6

Jami majburiyatlar: 100 100 100 100 100

Bozor iqtisodiyoti sharoitida faoliyat yuritayotgan mamlakatlar tijorat banklari moliyaviy resurslari tarkibida 
asosan depozit mablag‘larining ulushi yuqori bo‘lishi maqsadga muvofiq, aksincha, nodepozit mablag‘larining 
ulushi past darajada bo‘lishi maqsadli hisoblanadi. Misol tariqasida, AQSh bank tizimi resurslari tarkibida 
nodepozit mablag‘larning ulushi o‘rtacha 23,2 foizni tashkil etib, e’tiborli jihati shundaki, ushbu manbalarning 
ham asosiy qismi mahalliy bank tizimidagi kabi banklararo kreditlar va lizing hisobidan shakllanmasdan, balki 
xalqaro majburiyatlar va nobank moliyaviy institutlarning majburiyatlari hisobiga to‘g‘ri kelmoqda.

Depozit operatsiyalarini tijorat banklari o‘zlarining depozit siyosatlari asosida olib boradilar. Tijorat bankining 
depozit siyosati uning kredit siyosati, foiz siyosati va boshqa faoliyat turlari bilan chambarchas bog‘liq bo‘lib, 
banklarning resurs bazasini mustahkamlash va uning barqarorligini ta’minlashga qaratilgandir.

Quyida keltirilgan jadval ma’lumotlari asosida mamlakatimiz tijorat banklari depozit manbalari tarkibining 
yuridik va jismoniy shaxslar kesimida tahlilini ko‘rishimiz mumkin.

2-jadval. Tijorat banklari depozit manbalarining tarkibiy tuzulishi6 (mlrd. so‘m)

Ko‘rsatkichlar / Yillar Jami depozitlar
Yuridik shaxslar depozitlari Jismoniy shaxslar omonatlari

Jami % da Jami % da
2019 91 009 69 957 76,87 21 052 23,13
2020 114 747 87 343 76,12 27 403 23,88
2021 156 190 118 884 76,1 37 306 23,89
2022 216 737 147 989 68,28 68 748 31,72
2023 241 625 155 213 64 86 412 36

Respublikamizda faoliyat yuritayotgan tijorat banklari tomonidan jalb qilingan depozitlar hajmi yillar 
davomida o‘sish tendensiyasiga ega bo‘lib kelmoqda. Jumladan, 2019-yilda tijorat banklari tomonidan 91 009 
mlrd so‘m miqdorida depozit jalb qilingan bo‘lib, bu ko‘rsatkich 2023-yilga kelib 3 barobardan ko‘pga oshganligini 
ko‘rish mumkin hamda 241 625 mlrd so‘mni tashkil etgan. Mijoz turlari bo‘yicha ko‘radigan bo‘lsak, 70–80 foiz 
ulush yuridik shaxslarga tegishli bo‘lsa-da, oxirgi yillarda ularning ulushi kamayayotganini ko‘rishimiz mumkin. 

5	  O‘zbekiston Respublikasi Markaziy Banki rasmiy sayti ma’lumotlari asosida muallif tomonidan tuzildi.
6	  O‘zbekiston Respublikasi Markaziy Banki rasmiy sayti ma’lumotlari asosida muallif tomonidan tuzildi.

Bunga asosiy sabab sifatida aholining bankka bo‘lgan ishonchi ortishi natijasida, aholining omonatlari salmog‘i 
jami depozitlarda oshib bormoqda.

